
Mensahe 5

Ang Nagharing Aspeto sa Hamtong nga Kinabuhi
nga Makita sa Kinabuhi ni Jose

Basahong Kasulatan: Gen. 41:39-44, 51-52; 45:5-8; 47:14-23; 50:15-21

I. Sumala sa espirituhanong kasinatian, usa ra ka persona si Jacob ug si 
Jose; nagrepresentar si Jose sa nagharing aspeto sa hamtong nga Israel, 
sa pagkaumol ni Cristo sa hamtong nga kinaiya ni Jacob; isip hamtong 
nga balaan nga naumolag Cristo, nga hingpit, naghari si Jacob pinaagi ni 
Jose—Gen. 41:39-44; Heb. 6:1a; Gal. 6:8; 5:22-23:

A. Ang nagharing aspeto nga gihulagwayan ni Jose mao si Cristo nga naumol sa 
atong pagkatawo—4:19.

B. Si Jose nga “hinamgo” (Gen. 37:19), nagdamgo nga, sumala sa panan-aw sa Dios, 
mga binangang trigo nga puno sa kinabuhi ug mga langitnong panon nga puno 
sa kahayag ang katawhan Niya (vv. 5-11); ang duha ka damgo ni Jose (vv. 7, 9), 
nga pulos naggikan sa Dios, nagpadayag kaniya sa diosnong panan-aw sa Dios 
kalabot sa kinaiya, posisyon, kagamitan, ug tumong sa katawhan sa Dios dinhi 
sa yuta:
1. Gamiton gyod nato ang “diosnong teleskopyo” aron motan-aw latas sa pana-

hon ug makita ang Bag-ong Jerusalem, nga walay lain kondili mga binangan 
nga puno sa kinabuhi ug mga bituon ra nga puno sa kahayag; busa, ang 
nagharing aspeto sa hamtong nga kinabuhi dili gyod mamulong og negatibo 
bahin sa mga balaan o sa iglesia—itandi sa 38:27-30; Mat. 7:1-5; 1 Ped. 3:8-9.

2. Nagkontrol ug nagdumala sa paggawi ni Jose ang iyang mga damgo; maayo 
kaayo ug matahom kaayo ang paggawi niya kay gigiyahan man siya sa panan-
awong nakita niya sa iyang mga damgo (itandi sa Buh. 26:19); gipagula sa 
iyang mga igsoon ang ilang kasuko (Gen. 37:18-31) ug nagpasinunot sila sa 
ilang pangibog (38:15-18), apan gibuntog ni Jose ang iyang kasuko ug gidaog 
ang iyang pangibog (39:7-23), naggawi ingog binangan nga puno sa kinabuhi 
ug samag langitnong bituon nga naghayag sa kangitngitan.

C. Ang kinabuhi ni Jose diha sa langitnong panan-awon mao ang kinabuhi sa 
gingharian sa mga langit nga gihulagway sa Mateo 5—7; sa pagkinabuhi niya 
nianang kinabuhia, hingpit gyod siyang naandam nga maghari; sumala sa ba-
takang balaod sa langitnong gingharian nga gipadayag ning mga capituloha sa 
Mateo, buntogon gyod ang atong kasuko, ug dag-on gyod ang atong pangibog 
(5:21-32).

D. Ang nagharing aspeto sa hamtong nga kinabuhi kinabuhi mang kanunayng 
nagpahimulos sa presensya sa Ginoo (Buh. 7:9); naa ngani ang presensya Niya, 
naay pagbulot-an, ang gahom nga nagbuot (Gen. 39:2-5; 21-23):
1. Sa presensya sa Ginoo, gipauswag Niya si Jose; samtang gidaugdaog si Jose, 

nagpahimulos siya sa pagpauswag sa Ginoo nga nidangat kaniya sa pagbuot 
sa Ginoo.

2. Sa presensya sa Ginoo, gipanalanginan si Jose sa panalangin sa Ginoo bisan 
asa siya; sa pag-uswag ni Jose, napanalanginan siya ug ang mga tawong 
nalambigit niya—vv. 4-5, 22-23.

E. Bisan wala pa matuman ang kaugalingong mga damgo ni Jose, duna siyay 
pagtuo ug kaisog nga mohubad sa mga damgo sa duha niya ka kauban sa bilang-
goan (40:8); sa kaulahian, dili laktod nga gipagula si Jose sa bilanggoan pinaagi 
sa pagpamulong niya sa pagtuo sa paghubad niya sa damgo sa tigtagay sa bino 



(41:9-13), ug laktod siyang gidul-ong sa trono pinaagi sa maisogon niyang pag-
pamulong sa paghubad niya sa mga damgo ni Faraon (vv. 14-46); niabot kaniya 
ang kagawasan ug ang pagbulot-an tungod sa iyang pagpamulong:
1. Kas-a niingon si Andrew Murray og ingon niini: ang maayong ministro sa 

Pulong mangalagad gyod kanunay og labaw pa sa nasinati na niya; nag-
pasabot kini nga mamulong tag labaw pa segun sa panan-awon kaysa katu-
manan sa panan-awon.

2. Bisag wala pa matuman ang atong panan-awon, mamulong gihapon ta niini 
sa uban; moabot ang panahon nga matuman na kini; sa kaulahian natuman 
ang mga damgo ni Jose pinaagi sa paghubad niya sa damgo sa tigtagay sa 
bino.

3. Dili gyod ta mamulong segun sa mga pagbati nato kondili segun sa langitnong 
panan-awon; mga madamgohon ta, mga manalagna, sa walay kataposang 
pamatigayon sa Dios, busa mamulong gyod ta sumala sa pagkabug-os sa 
kamatuoran sa Iyang pamatigayon—Buh. 26:16-19.

F. Kon magkinabuhi ta ni Cristo, magdala tag kinabuhi o kamatayon bisan asa ta 
(2 Cor. 2:14-16); alang sa tigtagay sa bino, nagdalag pagpahiuli si Jose; alang sa 
panadero, nagdala siyag kamatayon (Gen. 41:12-13).

G. Kon mangita ta sa Ginoo, ibalhog ta Niya sa “bilanggoan”; kon walay bilanggoan, 
dili ta makasaka sa trono; dili gyod ta moikyas sa bilanggoan; magpabilin gyod 
ta sa bilanggoan hangtod mogradwar ug makadawat tag purongpurong—Efe. 
3:1; 4:1; Sant. 1:12.

II. Naghulagway ni Cristo nga sanga (Isa. 11:1-2) si Jose nga mabungahong 
dakong sanga (Gen. 49:22) aron mananga ang Dios pinaagi sa Iyang mga 
magtutuo nga mga sanga Niya (Juan 15:1, 5); sa Genesis 49:22 nagtimaan ang 
tuboran sa Dios, nga tinubdan sa pagkamabungahon (Sal. 36:9; Jer. 2:13), ug 
ang mga sangang nikatay sa paril nagtimaan nga gipakaylap si Cristo sa mga 
magtutuo Niya nga Iyang mga sanga batok sa tanang paglimiti, nagpadako 
Niya sa tanang sirkumstansya (Fil. 1:20; 4:22; Filem. 10).

A. Sa pagkadawat niya og himaya ug mga gasa sa paglingkod niya sa trono, naghu-
lagway si Jose ni Cristo nga nakadawat sa himaya (Heb. 2:9) ug mga gasa (Sal. 
68:18; Buh. 2:33) sa pagkayab Niya (Gen. 41:42):
1. Ang singsing, ang mga bisti, ug ang bulawang kuwentas naghulagway sa mga 

gasa nga nadawat ni Cristo sa pagkayab Niya sa mga langit, mga gasa nga 
gipasa Niya sa iglesia—v. 42.
a. Nagtimaan ang singsing nga inugtimbre sa Espiritu Santo nga timbre sa 

sulod ug nganha sa mga magtutuo ni Cristo—Buh. 2:33; Efe. 1:13; 4:30; 
itandi sa Luc. 15:22.

b. Nagtimaan ang mga bisti ni Cristo nga objectibong pagkamatarong nato 
aron mamatarong ta atubangan sa Dios (1 Cor. 1:30; itandi sa Sal. 45:9, 
13; Luc. 15:22) ug subjectibong pagkamatarong nato nga gikinabuhi nato 
aron mahimo tang angayan nga moapil sa kasal sa Cordero (Fil. 3:9; Sal. 
45:14; Bug. 19:7-9).

c. Nagtimaan ang bulawang kuwentas sa katahom sa Espiritu Santo nga 
gihatag alang sa pagsugot nga napadayag diha sa pagpasakop (itandi sa 
Buh. 5:32); nagtimaan ang gikulintasang liog sa pagbuot nga nadaog ug 
nabuntog na aron mosugot sa sugo sa Dios (Gen. 41:42; itandi sa A. A. 
1:10; Prov. 1:8-9).

2. Segun sa han-ay sa espirituhanong kasinatian, unang madawat nato ang 
nagtimbreng Espiritu aron maluwas ta; unya madawat nato ang bisti sa 



pagkamatarong ug magsugod ta sa pagkinabuhi kang Cristo (Gal. 2:20; Fil. 
1:20-21a); aron makakinabuhi ta ni Cristo, kulintasan gyod ang atong liog, 
buntogon gyod ang atong pagbuot, sa Espiritu Santo.

B. Sa nabanhaw na si Jose gikan sa bilanggoan sa kamatayon ug nadala na siya sa 
posisyon sa pagkayab, naminyo siya ni Asenath nga hulagway sa iglesiang gi-
kuha gikan sa Gentil nga kalibotan sa dihang gisalikway si Cristo sa mga anak 
sa Israel (Gen. 41:45); ginganlan ni Jose ang iyang panganay og Manases (nag-
pasabot og “nagpakalimot”) ug Efraim ang ngalan sa iyang ikaduha (nagpasabot 
og “kaduha pil-a nga pagkamabungahon”); nipahayag si Jose nga, “Gipakalimot 
ko sa Dios sa tanan kong kasamok ug sa tibuok panimalay sa akong amahan ug 
“Gihimo ko sa Dios nga [kaduha pil-a nga pagkamabungahon] sa yuta sa akong 
kasakit” (vv. 51-52). 

III. Pagpadayag sa pagkamagbubuot sa Espiritu ang rekord sa kinabuhi ni 
Jose, kay ang pagkamagbubuot sa Espiritu mao man ang nagharing aspeto 
sa hamtong nga balaan; mas labaw ang pagkamagbubuot sa Espiritu (ang 
kinabuhing naghari sa kinabuhi, nga nagpapugong ug nagpalimiti sa dios-
nong kinabuhi diha sa realidad sa gingharian sa Dios) kaysa bisan unsang 
ubang aspeto sa Espiritu—Rom. 5:17, 21; 14:17-18; itandi sa 2 Cor. 3:17-18; 
2  Tim. 4:22; Bug. 4:1-3:

A. Bisan natugob si Jose sa tawhanong mga pagbati ug mga sentimento ngadto sa 
iyang mga igsoon, gipugngan niya ang iyang kaugalingon ug ang tanan niyang 
pagbati diha sa pagbuot sa Espiritu; ligdong, maalamon, ug may pag-ila gyong 
gitagad niya ang iyang mga igsoon, gidisiplina sila sumala sa gikinahanglan 
nila aron mahingpit ug matukod sila para mahimo silang hiniusang katawhan 
nga usang magpuyo ingon nga panghimatuod sa Dios dinhi sa yuta; ang kina-
buhing napadayag sa sugilanon ni Jose mao ang kinabuhi sa pagkabanhaw, ang 
kinabuhi sa Dios—Gen. 42:9, 24; 43:30-31; 45:1-2, 24.

B. Ang pagkinabuhi ni Jose nga nagpalimiti sa Dios, nga hulagway sa pagkinabuhi 
ni Cristo isip tawo, nagpadayag sa pagkahamtong ug pagkahingpit sa diosnong 
kinabuhi ug nagpadangat sa gingharian sa Dios—Juan 5:19, 30b; 7:16, 18; 14:10; 
Mat. 8:9-10.

C. Sa pagtagad ni Jose sa iyang mga igsoon, makita nato nga nagkinabuhi siya 
sa kalma nga kinabuhi, ligdong nga kinabuhi, ug kinabuhing niila nga dunay 
gugma alang sa mga igsoon—ang kinabuhing nagdumili-sa-kaugalingon isip 
pagbansay sa kinabuhi sa gingharian—Gen. 45:24; Mat. 16:24; 2 Cron. 1:10; Isa. 
30:15a; Fil. 1:9; 1 Tim. 5:1-2; 1 Tes. 3:12; 4:9; 2 Tes. 1:3; Rom. 12:10; 1 Juan 4:9; 
Heb. 13:1.

D. Ang labing gamhanang tawo kana mang dunay kusog nga dili mobuhat sa ma-
buhat unta niya—kini ang tinuod nga pagdumili sa kaugalingon ug tinuod nga 
pagpas-an sa krus—Mat. 16:24; itandi sa 26:53; 2 Cor. 2:12-16.

E. Nakaamgo si Jose nga ang Dios maoy nagpadala niya sa Egipto; sa Genesis 50:20 
niingon siya sa iyang mga igsoon, “Bisan tuod gitinguha ninyo ang daotan batok 
nako, apan kaayohan ang tuyo sa Dios” (45:5, 7; 50:19-21; itandi sa 41:51-52); kini 
ang realidad sa pulong ni Pablo sa Roma 8:28-29; gidawat ni Jose ingog gikan sa 
Dios ang tanang gibuhat sa iyang mga igsoon kaniya, ug gialam-alaman ang mga 
nakasala niya (Gen. 45:5-8; 50:15-21); unsa nga grasya, ug unsa kamaayo ang 
espiritu niya! 

IV. Kay nag-antos man si Jose ug nagdumili sa iyang kaugalingon, nabatonan 
niya ang kadato sa sangkap sa kinabuhi (Mga Alawiton, #635); aron maka-



dawat og kalan-on gikan niya nga hulagway ni Cristo, mobayad gyod ang 
mga tawo og upat ka klaseng bayad: ilang kwarta, ilang binuhing kahayo-
pan, ilang yuta, ug ilang kaugalingon—47:14-23; itandi sa Bug. 3:18.

A. Nagrepresentar sa kasayon ang kwarta, nagtimaan sa kabuhian ang binuhing 
kahayopan, ug nagrepresentar sa mga kakuhaan ang yuta; kon buot tang maka-
dawat og sangkap sa kinabuhi gikan sa Ginoo nga Tigpaambit, ihatag gyod nato 
Niya ang atong kasayon, ang atong kabuhian, ug ang atong mga kakuhaan; labi 
tang mohatag Niya, labi sab nga sangkap sa kinabuhi ang madawat nato gikan 
Niya.

B. Sa kataposan, aron makadawat sa kinamaayohang pahat gikan sa Ginoo, lakip 
na ang kalan-ong makabusog ug binhing makapasanay alang sa uban (Gen. 47:23) 
itugyan gyod nato Kaniya ang atong kaugalingon, ang matag bahin sa atong pag-
katawo (Lev. 1:4).

C. Kon mobayad ta sa kinadak-ang bili sa pagtugyan nato Kaniya sa matag bahin 
sa atong pagkatawo, mapahimuslan nato ang labing maayong pahat sa pagpa-
himulos kang Cristo.

V. Mahingpit ang malukopong gipanalangin kang Jose sa Bag-ong Jerusalem 
sa bag-ong langit ug bag-ong yuta, nga niini mahimong bag-o ang tanan 
ingon nga panalangin kang Cristo ug sa Iyang mga magtutuo—Gen. 49:25-
26; Deut. 33:13-16; Bug. 21:5:

A. Ang pagkatransporma mao ang metabolicong pagkausab sa kabag-o sa diosnong 
kinabuhi, ang pagkahamtong mao ang pagkapuno sa kabag-o sa diosnong kina-
buhi nga nag-usab nato, ug ang pagpanalangin mao ang pag-awas sa kinabuhi; 
ang kataposan sa kinabuhi ni Jacob ug ni Jose kinabuhi man sa panalangin ingog 
kinatuktokan sa pagsidlak niya—Prov. 4:18; Heb. 11:21; Gen. 47:7; 48:15-16.

B. Ang Dios ray bag-o; daan gyod ang tanang nalayo sa Dios, apan bag-o ang tanang 
mahibalik sa Dios (2 Cor. 5:17); nagpasabot ang mabag-o nga mobalik sa Dios ug 
masudlag iya sa Dios aron masagol ta sa Dios ug mausa sa Dios alang sa kina-
buhi sa Lawas (4:16; Rom. 12:1-2).

C. Ang sekreto nga makadawat sa Dios nga panalangin nato sa kabag-o pagdala 
man sa tanan ngadto Niya ug pasudlon Siya sa tanang butang; nagpasabot ang 
malukopong panalangin ni Jose nga naa sa tanang dapit ang panalangin; ang 
mga pagdayeg nato mag-usab sa tanang iya sa tunglo sa pagkahulog nga mapa-
nalangin—Efe. 5:20; 1 Tes. 5:16-18.

